Kees Koopstra
Hatte onder de riem
Doe et op et Pompoeneweekaende mar even min weer was, stonnen ze in de riegel. 

Wi’j stonnen naemelik in et gebouw, waor wi’j de regen op veilige ofstaand valen zien konnen. Dat was op de twiede dag van dit pompoenen]feest. De radarbeelden weren zo gries, as aske west. D’r kwammen morgens dan ok gien hodden meensken op of.

Ik herinner mi’j de man, die op zien 22e uut de Stellingwarven emigreerd was naor Nieuw Zeelaand en evenpies bi’j oonze stand kieken kwam.

    Doe hi’j stopt was mit warken, was hi’j naor Australië verhuusd. Ofstanen weren d’r veur him niet. Now was hi’j mit de vrouw mit vekaansie in Frieslaand om de familiebanen an te haelen. 

   ‘Wi’j praoten altied Engels,’ leut hi’j mi’j weten. Wat mi’j angong sprak hi’j now toch een aorig montien Nederlaans. Et Stellingwarfs hadde hi’j nooit praot. Zien vrouw praotte Fries. Die tael hadde hi’j nooit goed verstaon. Hi’j murk op, dat zien vrouw him in et begin doe ze mekeer kenden, sop toe hebben wol. Hi’j hadde daorbi’j an siepsop docht in plak van et Friese ‘sop’. 
Mit sop en soep kuj’ misverstanen kriegen, mar ok mit de woorden soep en soepe. Zo is d’r  in de kraom naost oons soepe te vergeven. Nee, gien sop of soep, mar wat ze in et Nederlaans ‘karnemelk’ numen.
 Mit: ‘De boeken zien d’r mooi uut en doe goeie zaeken,’ nammen hi’j en de vrouw ofscheid. 
